Edimäne kõrd ortotondi man
Mi´ olõmi katsiku latsõ ja tuuperäst tiimi kõiki asju koon. Eski tohtri man käümi mõlõmba kõrraga.

Paar aastat tagasi vei imä meid ortotondi manu. Ortotont om nigu hambatohtri, a parandamisõ asõmõl tege hambist pilte ja pand klambrit suuhtõ. Nii tegigi tohtri mi hambist pilte. Tuujaos vei abiline meid tõistõ tarro, muiduki ütekaupa õks. Käskse sälgä panda pikä palitu. Palitu oll´ rassõ ja ilma käüssitetä. Sõs pandsõ meid üte massima vaihõlõ. Sääl tull´ uuta nii kavva, ku käü üts klõps. Pääle klõpsu tull´ tohtri abimiis ja võtsõ palitu säläst är´. 
Viie minuti peräst kutsuti meid jälki tohtri tarrõ tagasi. Meile näüdäti pilte. Ja mis pildi nuu´ säntse külh olliva! Pildi´ omma õks ilusa ja värvilidse! Neo´ pildi´ olliva musta-valgõt värvi ja hirmus naljaka. Üte pildi pääl oll´ pääluu, keä naarat – rohkõmb külh irvit meile vasta. Tõsõ pildi päält olliva nätä pusõriti hamba. Üte kotusõ pääl oll´ tühi kotus. Issakõnõ, mi´ hamba olli nigu vana inemese hamba. Säändse pildi õkva aiva meid naarma. Itsiimi peris jupp aigu. 
Tohtriprovva, kelle nimi oll´ Anna Iljuštšenko, just tuusama kuulus korgushüppäja, kai meid tõsitsõ pilguga ja ütel, et mi´ peämi nakkama klambrit suun hoitma, ku tahami kunagi ilusalõ naaratada. 

Nii omgi, et ega kõrd, ku on pildistämisest juttu, tulõ meile miilde hambite pilt.

